
	“Улсын хэвлэл” 1956 онд Улаанбаатар хотноо эрхлэн хэвлүүлсэн “Л. БАДАРЧ: ТҮҮВЭР ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УНШДАГ БОЛСОН НЬ

	 

	Д. гэдэг нэг ажилтан бий гэнэ. Бичиг үсгийн боловсрол сайтай хүн байжээ. Гэтэл ном, сониныг ер уншдаггүйд нь бүгдийг уншчихсан учраас ердөө ном руу хардаггүй юм болов уу гэж зарим нөхөд нь түүнийг егөөддөг байжээ. Ингэж байтал нэг хэрэг мандав.

	— Нөхөр Д. та мундаг шүүмжлүүллээ шив дээ гэж нэг найз нь түүнд хэлэв.

	— Намайг хаана шүүмжлээ вэ? гэж Д. сандран асуувал, нөгөөх хүн бусад нөхөд рүүгээ хандаж, 

	— За тэр дээ. Хаана шүүмжилснийг нь мэдээгүй л явна шүү. Ер нь тэр шүүмжлэлд ямар ч хилс тал байхгүй, зүйтэй шүүмжлэл болжээ. Баримт нь энэ байна шүү дээ гэхэд бусад нөхөд нь зүйтэй гэж инээлдэв.

	Тэдний инээлдэхэд Д-гийн царай улайж, чухам хаана, юун тухай шүүмжлэгдсэнээ дахин асуусан боловч нөхөд нь шууд хариулж өгсөнгүй, юун тухай хаана шүүмжлэгдсэнээ өөрөө эрж олтугай. Энэ бол шүүмжлэлийн мөрөөр дутагдлаа засахын чинь, анхны алхам болно гэцгээжээ.

	Д. олон зүйлийг бодож үзлээ. Ойрдоо хурал зөвлөгөөн болоогүй билээ. Ер нь намайг ямар нэг сонин сэтгүүл дээр шүүмжилсэн хэрэг болох нь. За байз, ямар хэвлэл дээр шүүмжилдэг билээ гээд, Матар сэтгүүлийг дугаар дараалан уншлаа. Дараа нь янз бүрийн сонинуудыг дэлгэж эрэв. Бас хэд хэдэн сэтгүүлийг уншив. Гэвч өөрийн тухай юу ч олсонгүй.

	Учир мэдээгүй зарим хүн, Д-гийг гэнэт ийм идэвхтэй уншигч болсныг үзээд гайхахад хүрэв.

	Д. ийнхүү эрэлд хатаж ядраад, хамгийн дотно нэг найзаасаа, тэр шүүмжлэл ямар хэвлэлд байгааг хэлж өгөхийг аминчлан гуйсанд, 

	— Найз нь түүнийг нэг халтихан харсан юм байна, ердөө "Өдөржин шөнөжин" гэдэг ном дээр харсан билүү, "Үл дагагсад" гэдэг ном дээр харсан бил үү мартчихжээ гэв.

	Мань Д. тэр дороо "Өдөржин шөнөжин" гэдэг номыг олж аваад, өдөржин шөнөжин уншиж, дунд нь оруулах шахав. Нэг мэдсэн өөрийн биетэй холбогдох зүйлийг хэзээ гарч ирэх бол гэж анаж уншихаа мартаад тэр номд гарч байгаа Сабуров гэдэг баатар одоо юу болох бол дараа нь юу болох бол гэж сонирхон уншсаар дуустал нь уншив. Энэ номд өөрийн нь тухай юу ч байсангүй, байгаагүй нь дээр болжээ. Өөрийн нь тухай байгаад юун сонирхолтой байх билээ.

	Дараа нь "Үл дагагсад" гэдэг номыг мөн л амтархан уншиж барлаа. Нөхөр Д. боловсрон соёлжихын бас нэг амттайхан зэвсгийг санамсаргүй олж авснаа өөрөө ч гайхах болжээ. Д. одоо өөрийн тухай бичсэн өнөөх зүйлийг эрж сандрахаа больж, шинэ шинэ ном олж унших хүсэл эрмэлзлээр бадарч явдаг болов.

	Д. нэг өдөр өөрийн ажлын газрын ханын сониныг хараад, түүн дээр чухам юу байгааг уншиж гарав. Гэтэл Д-гийн тухай энэ ханын сонинд бичсэн байжээ. Өнөөх эрж цөхсөн шүүмжлэл энэ байжээ. Тэр сонинд бичсэн нь: "Хувьсгалаас өмнөх үед бичигт суралцахын ашиг тус явцуухан байжээ. Тэр үед бичиг сурсан хүн тамгын газар бичээч болж, феодалуудын элдэв данс хараа, ард түмнийг хяхан дарлаж байсан янз бүрийн сүр далайлгасан бичиг сачгийг гараа чилтэл хуулах төдийд хэрэгтэй юм шив дээ гэж үздэг байжээ. Одоо бол тийм биш. Бичигтэн болсны хамгийн гол гавьяа бол ном хэвлэлийг уншин боловсроход байдаг билээ. Манай ажилтан нөхөр Д. бичигтэн хүний биеэ боловсруулахын өргөн бололцоог огт ашиглахгүй байна. Нөхөр Д. албан хэргээс бусад зүйлд бичиг үсгийнхээ чадварыг ашиглахгүй байгаа нь буруу хэрэг. Ном хэвлэлийг уншин боловсрогч сайхан заншилтай болоосой гэж нөхөр Д.-д анхааруулъя" гэжээ.

	Ном уншдаггүйгээрээ нөхөд Д-тэй адил хүн ном уншин боловсрохын амтыг мөн л нөхөр Д. шиг танин мэдэх болоосой. Тэгэхдээ, Д. шиг сандарч мунгиналгүй, самбаа зоригтой эхлээсэй билээ.

